
 بیان اعتصام
 وزارة البیئة -۲۰۱۹أیلول  ۳

 خارطة الطریق إلى الھاویة
 

نحن الیوم مجتمعین ھون قدام وزارة البیئة، تجمعات وتحالفات بیئیة وأحزاب لنكون إید وحدة للتصدي لخارطة 
الطریق نحو الھاویة.  عم یصرحوا انو ھالخطة تشاركوا فیھا مع المجتمع المدني وكافة الأطراف، بھمنا 

 ق للنفایات المنزلیة بلبنان.نوضح إنو نحنا ولا یوم وافقنا علیھا وما رح نوافق على اعتماد محار

 في بعض الخطوات الجیدة بقرار مجلس الوزرا  منھا:

إصدار مرسوم الفرز من المصدر اللي إلنا سنین منطالب فیھ، والتوعیة عمبادئ التخفیف والفرز. بس شو  -
 الجدوى من ھالمرسوم إذ اعتمدنا ثلاث محارق، متل ما تضمنت الخطة؟ ھل رح نفرز النفایات لنحرقھا؟ 

نى تحتیة لإدارة ھالنوع من إصدار مرسوم إدارة النفایات الخطرة، بس للأسف بكل ھالقرارات ما شفنا ب -
 النفایات وھیدا دلیل على اعتماد حلول مجتزأة وإصدار مراسیم بتبقى حبر عورق.

كمان تأھیل مراكز الفرز والمعالجة الموجودة وبناء معامل جدیدة بس بدون تحدید المناطق الخدماتیة ولا  -
 اجة لھالكمّ من المحارق والمطامر.الحاجات ولا قدرات الاستیعاب ولا ربط بین قدرات ھالمعامل والح

 منرفض خارطة الطریق للأسباب التالیة :

 أولا: ھیدي الخارطة غیر قانونیة وغیر علمیة وغیر مدروسة      

لیش غیر قانونیة؟ لأنو انعملت خلافا لقانون إدارة النفایات اللي اقر من كم شھر. القانون بقول وزارة البیئة  -ا
اشھر. وھالاستراتیجیة لازم ینعملھا تقییم بیئي استراتیجي ومن بعدھا  ٦اتیجیة بغضون لازم تعمل استر

 اشھر لتقدم خططھا وتوافق علیھا وزارة البیئة.  ۳البلدیات معھا 

مجلس الوزرا الیوم وافق على خارطة طریق قبل ما تخلص الاستراتیجیة وینعملھا تقییم بیئي استراتیجي وقبل 
سنة عالأقل بمعامل  ۲٥لبلدیات تقدم خططھا. منمشي خلافا للقانون ومنلزم اللبنانیین لمدة حتى ما ینطلب من ا

محارق؟  ۳مطمر؟ ھل نحن فعلاً بدنا  ۲٥ومطامر ومحارق بدون ولا دراسة بتحدد إنو ھل نحن فعلاً بدنا 
إدارتن؟  نا ندفع حقھل یا ترى فینا ندیرن؟ ھل نفایاتنا بتحترق؟ كیف بدنا نتخلص من الرماد السام؟ ھل فی

-ھل مواقعن محددة بحسب المناطق الخدماتیة وبطریقة تشاركیة؟ ھل أثرھن البیئي والصحي والاقتصادي
 الاجتماعي مدروس؟ الجواب على كل ھالأسئلة؟ أكید لا!!! 

 طیب بركي التقییم البیئي الاستراتیجي تبین فیھ إنو ما بدنا محارق مثلا؟ً

ر علمیة وغیر مدروسة؟ لأنو بكل القرارات اللي اتاخدت ما شفنا ولا رقم. یمكن لیش خارطة الطریق غی -ب
. بس شو قدرة استیعاب مراكز الفرز والتسبیخ، شو قدرة استیعاب ھالمحارق %۲۰في رقم واحد بس ھو طمر 

 والمطامر، قدیش بیضاینوا؟ ما في شي من كل ھالمعلومات. 

مطامر والاستخدام الفوري الھا ومن میل تاني بتخبرونا انو رح تعملوا من میل بتحكوا عن اعتماد مواقع لل  -ج
الدراسات البیئیة إلھا. ھالدراسات بتطلب وقت، كیف الاستخدام بدو یكون فوري اذا؟ یعني عم تقولونا رح 



لھا ا نرجع نعید قصة مطامر برج حمود والجدیدة والكوستابرافا اللي ماشیة خلافا لدراسات تقییم الأثر البیئي
 أو محاولة فرض مطمر تربل؟

عادةً مواقع منشآت إدارة النفایات بتكون مبنیة على دراسات علمیة، بس عنا مبنیة على قرارات سیاسیة   -د
یوم للأحزاب لتنقي موقع لمحرقة جنوب بیروت. منحب  ۱٥ومحاصصة للأحزاب والطوایف. قال عطیوا 

افق عالم، بأي بلد بتم اختیار مواقع منشآت إدارة النفایات بناءً على تونسألكم إنتو اللي بتحبوا تتشبھوا ببلاد ال
 سیاسي ومش استنادا على دراسات علمیة؟ ھل عم تنسخوا محاصصاتكم على ملف النفایات؟

كل ھالقرارات وبالآخر بترجعوا تأكدوا على اللامركزیة الإداریة بإدارة النفایات. بعد ما طلع قرار مجلس   -ه
كم ساعة بلش یصدر بیانات عن البلدیات برفضن القاطع لاعتماد المحارق بالمواقع اللي اخترتوھا. الوزرا ب

 كیف لا مركزیة وانتو مقررین عن البلدیات المواقع والتقنیات ومصریاتن ما عم تعطوھن یاھن؟

 بالنسبة لخیار المحارق/ منحذر من الأثر الصحي والاقتصادي:

حي مریع بظل سوء الإدارة اللي تعودنا علیھ بلبنان لأنو الملوثات الناتجة عن رح یكون للمحارق أثر ص -
المحارق العشوائیة ھي من أخطر الملوثات للإنسان، ھالملوثات بتنتقل من الأم للجنین وبتسبب السرطان 

 وتشوھات خلقیة. ولھلق ما عنا بنى تحتیة ولا قدرة نتخلص من الرماد السام اللي رح یطلع منھا.

المعالجة بالحرق ھیي أغلى تقنیة، وبالتالي اعتماد المحارق رح یزید العبء الاقتصادي على المواطنین. -
نحن الیوم مع كل سوء الإدارة بھالقطاع عم ندفع أعلى الأكلاف للتخلص من النفایات من دون أي استفادة 

 یط والإدارة اللي مكفایین فیھ.منھا وھلق مع المحارق رح یدفع المواطن كلفة أعلى وأعلى حق سوء التخط

 بعد كل ھالحكي شو بتشوفوا؟ ھي خارطة طریق لإدارة النفایات، أم للقضاء على الوطن والمواطن؟ 

 نحن فعلیاً منسمیھا "خارطة الطریق إلى الھاویة".

دةٌ نحن الیوم مجموعات وتجمعات وائتلافات وأحزاب تنادینا لنوقف موقف واحد وصوت واحد وكلمةٌ واح
 ونقول:

ما بیحقلكن تاخدو قرارات الیوم، رح تؤثر على البیئة والصحة العامة والاقتصاد الوطني لثلاثین سنة  -۱
 لقدام، بدون دراسات واقعیة وكاملة. 

 ما رح نقبل بالمحارق. كل الدراسات بتقول أنھا مش مناسبة لواقعنا. -۲

ة اقتراحات بناءً للأصول العلمیة والالتزام بتطبیق مبادئ منطالبكن، بالتخلي عن خارطة الطریق وإعادة دراس
الاقتصاد الدائري اللي بیركز على تقلیل كمیة النفایات من خلال إعادة تصمیم المنتجات، وتشجیع إعادة 

 الإستخدام، ودعم إعادة التدویر واعتماد تقنیات مناسبة لنوعیة نفایاتنا وواقعنا.

رات السیئة، اللي تتناقض مع القوانین المرعیة، واللي بتخرج عن الأصول نحن الیوم رح نواجھ كل الخیا
 العلمیة، بكل الوسائل السلمیة المتاحة.

رح نبقى متمسكین بمبادئ البیئة النظیفة، وقانون حمایتھا، بكل ما أوتینا من قوة، ورح نشتغل على التوعیة 
 والضغط الشعبي لنحمي ھالوطن ونحمي ولادنا.



 ف واحد بالتصدي لـ "خارطة الطریق نحو الھاویة..."نحن الیوم ص

 ومنقول لمجلس الوزراء ولوزیر البیئة، أنو نحن اللي ما منقبل ولا رح نقبل بیئة بالتراضي.

ومنتوجھ للمواطنین: عبروا عن رفضكن ضد المحارق، امضوا العریضة، انضموا للمجموعات الموجودة 
لسلطات لاعتماد ادارة سلیمة لأنو صحتكن وجیبتكن بالدق، خففوا معنا كرمال نشغتل سوا، اضغطوا على ا

 من إنتاج نفیاتكن وفرزوھا. حاربوا معنا خیار المحارق. 

 كلنا سوا لإدارة سلیمة لمعالجة النفایات.


